
॥మహావాక్యోపనిషత్ ॥

॥మహావాక్యోపనిషత్ ॥
యన్మహావాక్యసిద్ధాన్తమహావిద్యాకలేవరమ్   ।
వికలేవరకైవల్యం  రామచన్ద్రపదం  భజే ॥
ఓం భద్రం  కర్ణేభిః  శ్రుణుయామ  దేవాః
భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిః
వ్యశేమ దేవహితం యదాయుః ॥
ఓం శాన్తిః శాన్తిః శాన్తిః ॥
హరిః ఓం ॥
అథ హోవాచ భగవాన్బ్రహ్మాపరోక్షానుభవపరోపనిషదం
వ్యాఖ్యాస్యామః ।గుహ్యాద్గుహ్యపరమేషా  న ప్రాకృతాయోపదేష్టవ్యా   ।
సాత్వికాయాన్తర్ముఖాయ పరిశుశ్రూషవే  । అథ
సంసృతిబన్ధమోక్షయోర్విద్యావిద్యే  చక్షుషీ ఉపసంహృత్య
విజ్ఞాయావిద్యాలోకాణ్డస్తమోదృక్    । తమో హి
శారీరప్రపఞ్చమాబ్రహ్మస్థావరాన్తమనన్తాఖిలాజాణ్డభూతమ్     ।
నిఖిలనిగమోదితసకామకర్మవ్యవహారో లోకః ।
నైషోఽన్ధకారోఽయమాత్మా   ।విద్యా హి కాణ్డాన్తరాదిత్యో 
జ్యోతిర్మణ్డలం  గ్రాహ్యం  నాపరమ్ । అసావాదిత్యో బ్రహ్మేత్యజపయోపహితం
హంసః సోఽహమ్ ।ప్రాణాపానాభ్యాం  ప్రతిలోమానులోమాభ్యాం
సముపలభ్యైవం  సా చిరం లబ్ధ్వా  త్రివృదాత్మని
బ్రహ్మణ్యభిధ్యాయమానే  సచ్చిదానన్దః  పరమాత్మావిర్భవతి ।
సహస్రభానుమచ్ఛురితాపూరితత్వాదలిప్యా  పారావారపూర ఇవ ।
నైషా  సమాధిః । నైషా యోగసిద్ధిః  । నైషా  మనోలయః ।
బ్రహ్మైక్యం   తత్ । ఆదిత్యవర్ణం  తమసస్తు పారే ।
సర్వాణి రూపాణి విచిత్య ధీరః ।నామాని కృత్వాఽభివదన్యదాస్తే ।
ధాతా పురస్తాద్యముదాజహార । శక్రః  ప్రవిద్వాన్ప్రదిశశ్చతస్రః   ।
తమేవ విద్వానమృత ఇహ భవతి ।నాన్యః పన్థా అయనాయ విద్యతే ।
యజ్ఞేన  యజ్ఞమయజన్త  దేవాః ।తాని ధర్మాణి ప్రథమాన్యాసన్  ।

తే హ నాకం మహిమానః సచన్తే ।యత్ర పూర్వే సాధ్యాః సన్తి దేవాః ।
సోఽహమర్కః పరం జ్యోతిరర్కజ్యోతిరహం శివః ।
ఆత్మజ్యోతిరహం శుక్రః  సర్వజ్యోతిరసావదోమ్ ।
య ఏతదథర్వశిరోఽధీతే ।ప్రాతరధీయానో  రాత్రికృతం
పాపం నాశయతి ।సాయమధీయానో దివసకృతం పాపం నాశయతి ।
తత్సాయం ప్రాతః  ప్రయుఞ్జానః   పాపోఽపాపో భవతి ।
మధ్యన్దినమాదిత్యాభిముఖోఽధీయానః
పఞ్చమహాపాతకోపపాతకాత్ప్రముచ్యతే ।
సర్వవేదపారాయణపుణ్యం లభతే ।
శ్రీమహావిష్ణుసాయుజ్యమవాప్నోతీత్యుపనిషత్   ॥
ఓం భద్రం  కర్ణేభిః  శ్రుణుయామ  దేవాః
భద్రం  పశ్యేమాక్షభిర్యజత్రాః  ।
స్థిరైరఙ్గైస్తుష్టువా    ꣳసస్తనూభిః
వ్యశేమ దేవహితం యదాయుః ॥
ఓం శాన్తిః శాన్తిః శాన్తిః ।హరిః ఓం తత్సత్
ఇతి మహావాక్యోపనిషత్సమాప్తా ॥

